ತುಳಿದಾಟಗಳು:ಚಟ್ಕಾ ಮುಟ್ಕಾ
ಚಟ್ಕೇ – ಮುಟ್ಕೇ – ತಾವಾ – ದೀವ್ಗೆ – ಅಪ್ಪಪ್ಪ – ಮಾಳೆ – ನಿನ್ನಾ – ಗಂಡಾ – ಎಲ್ಲೀ – ಗೋದಾ – ಸುಣ್ಣ – ಕ್ಕೋದಾ – ಸುಳಿ – ಯಲ್ – ಜಾರ್ – ಬಿದ್ದಾ – ಕಟ್ದ್ – ಕರ್ವಾ – ಬಿಡ್ವ – ರಿಲ್ಲೆ – ಬಿಟ್ – ಕರ್ವಾ – ಕಟ್ವರಿಲ್ಲೆ – ಒಂದ್ – ಕಾಲ್ – ನೀಡೋ – ಮಣ್ಯಾ – ನಾಶಿ.
ತುಳಿದಾಟಗಳು:ಅಪ್ಪಳೇ ಮಾವಳೇ
ಚಟ್ಕಾ ಮುಟ್ಕಾ ಆಟದಂತೆಯೇ ಆಡುವರು. ಆದರೆ ತುಳಿದುಕೊಳ್ಳುವಾಗ ಎಲ್ಲರೂ “ಗಜ್ಜಿ ಬಿಜ್ಜಿ ತಾಂಬಳ” ಎನ್ನುತ್ತ ತುಳಿದುಕೊಳ್ಳುವರು. ಹಾಡು ಕೆಳಗಿನಂತಿದೆ.
“ಅಪ್ಪಳೇ – ಮಾವಳೇ – ದೇವಿ – ದೇವಿ – ನಿನ್ನಾ – ಗಂಡಾ – ಎಲ್ಲೀ – ಗೊದಾ – ಸುಣ್ಣಕೋಃದಾ – ಸುಣ್ಣದ – ಮೇಲೆ – ಜಾರಿ – ಬಿದ್ದಾ – ಏಳ್ಸ್ವೋ – ರಿಲ್ಲಾ – ಕೂರ್ಸ್ವ್ – ರಿಲ್ಲಾ – ಒಂದ್ – ಲಾಲ್ – ಫೌಂಟ್.”
 
ತುಳಿದಾಟಗಳು:ಅಂತರಂಬೆ ಗಾಣ(ಣ್ಗ) ರಂಬೆ
ಇದು ಅಪ್ಪಳೆ ಮಾವಳೇ, ಚಟ್ಕಾ ಮುಟ್ಕಾಗಳನ್ನು ಹೆಚ್ಚಿಗೆ ಹೋಲುತ್ತದೆಯಾದರು ಹಾಡಿನಲ್ಲಿ, ಆಡುವ ರೀತಿಯಲ್ಲಿ ತುಸು ಭಿನ್ನತೆ ಕಾಣುತ್ತದೆ.
ಈ ಆಟದಲ್ಲಿ ಆಟಗಾರರೆಲ್ಲ ನಿಂತುಕೊಂಡಿರುತ್ತಾರೆಯೇ ಹೊರತು ಕುಳಿತು ಕೊಂಡಿರುವದಿಲ್ಲ. ಹಾಡುವಾಗ ಕಾಲು ಮುಟ್ಟದೆ ಆಟಗಾರನ ಎದೆ, ಕೈ, ತಲೆಗಳಲ್ಲೊಂದನ್ನು ಮುಟ್ಟುತ್ತಾನೆ. “ಆತ್ – ರಂಬೆ – ಗಾಣ – ರಂಬೆ – ನೀರಿ – ಗೊಃದೆ – ಎಪ್ಪತ್ – ನಾಕು – ಚವರಾ – ಬೀಸಿ – ಪ್ರಾಣ – ಫಿಟ್ – ಪೋಗ್ಡೆ” ಎನ್ನುತ್ತಾ ಪ್ರತಿಯೊಬ್ಬ ಆಟಗಾರನನ್ನು ಮುಟ್ಟುವಾಗ “ಪೋಗ್ಡೆ” ಬಂದವನು ತನ್ನ ಒಂದು ಕಾಲನ್ನು ಮುಂದೆ ಮಾಡಬೇಕು. ಹಾಡುವಾಗ ಯಾರನ್ನೂ ಬಿಡಬಾರದು. ಕಾಲನ್ನು ಮುಂದೆ ಮಾಡಿದವನಿಗೇ ಮತ್ತೆ “ಪೋಗ್ಡೆ” ಬಂದರೆ ಅವನು ಈ ಸಾರೆ “ಸೋರ್” ಕಾಲಲ್ಲಿ (ತುದಿಗಾಲಿನಲ್ಲಿ) ಕುಳಿತುಕೊಳ್ಳಬೇಕು. ಮತ್ತೊಮ್ಮೆ ಸೋರ್ ಕಾಲಲ್ಲಿ ಕುಳಿತವನಿಗೇ ಪೋಗ್ಡೆ ಬಂದರೆ ಆತನು ಜಗ್ಗರಿಸಿ (ಚಕ್ರಪಡಿಹೊಯ್ದು) ಕುಳಿತುಕೊಳ್ಳಬೇಕು. ಜಗ್ಗರಿಸಿ ಕುಳಿತುಕೊಂಡವನನ್ನು ಹಾಡುವಾಗ ಎಣಿಸಬಾರದು. ಎಲ್ಲರೂ ಎಣಿಸುವವನನ್ನೊಳಗೊಂಡು ಜಗ್ಗರಿಸಿ ಕುಳಿತುಕೊಂಡ ಮೇಲೆ ಎಲ್ಲರೂ ಕಾಲು ನೀಡಿ “ಗಜಿಬಿಜಿ ತಾಂಬಳ” ಎಂದುಕೊಳ್ಳುತ್ತ ತುಳಿದುಕೊಳ್ಳುವರು. 
ತುಳಿದಾಟಗಳು:ಊಪುರಂಗಿ ಉರೂರಂಗಿ
ಕೈ ಮುಷ್ಟಿ ಕಟ್ಟಿ, ಹೆಬ್ಬರಳನ್ನು ಮೇಲತ್ತಿ, ನೇಲದ ಮೇಲೆ ಮುಷ್ಟಿಯಿಡಬೇಕು. ಎಲ್ಲ ಆಟಗಾರರೂ ಹೆಬ್ಬೆರಳನ್ನು ಎತ್ತಿ ಒಂದರಮೇಲೊಂದರಂತೆ ಮುಷ್ಟಿಯಿಡಬೇಕು. ಎಲ್ಲರಿಗಿಂತ ಮೇಲೆ ಮುಷ್ಟಿಯಿಟ್ಟವರು.
“ಊಪುರಂಗಿ ಉರೂರಂಗಿ
ಗಟ್ಟದ ಮೇಲಣ್ಣಯೆಳ್ಸೆ ಒಟಿ
ಒಂದ್ ಕಯ್ ತೆಗಿಯೋ ಗೊಕ್ ಬಟ್ಟಾ”
ಎನ್ನುತ್ತಾ ಒರಳು ಕಲ್ಲಿನಲ್ಲಿ ಅರೆದಂತೆ ತನ್ನ ಮುಷ್ಟಿಯಿಂದ ಅರೆಯುವನು. ಕೊನೆಯ ಸಾಲು ಹೇಳಿದಾಗ ಮೇಲಿನ ಮುಷ್ಟಿಯವರು ತಮ್ಮ ಕೈ ತೆಗೆದು ಹಿಂದೆ ಅಡಗಿಸಿಕೊಳ್ಳಬೇಕು. ಮತ್ತೆ ಮೇಲಿನಂತೆಯೇ ಹಾಡುತ್ತಾ ಅರೆಯುವರು. ಹಾಡು ಕೊನೆಗೊಳ್ಳುತ್ತಲೇ ಪ್ರತಿಬಾರಿಯೂ ಒಂದೊಂದು ಮುಷ್ಟಿ ಹಿಂದೆ ಹೋಗುವುದು. ಎಲ್ಲರೂ ಕೈಗಳನ್ನು ಅಡಗಿಸಿಕೊಂಡ ಮೇಲೆ ಎಲ್ಲರೂ ಕಾಲು ನೀಡಿ ತುಳಿದುಕೊಳ್ಳುವರು. 
ತುಳಿದಾಟಗಳು:ಕಾಲು ಚೆಂಡಾಟ.
ಅಂಗಳದಲ್ಲಿ ನಡುವೆ ಒಂದು ಉದ್ದ ಗೆರೆ ಎಳೆದು ಗೆರೆಯ ಆಚೆ ಈಚೆ ಆಟಗಾರರು ನಿಲ್ಲುತ್ತಾರೆ. ಚೆಂಡೊಂದನ್ನು ಕಾಲಿನಿಂದ ಒಂದು ಪಕ್ಷದವರು ಇನ್ನೊಂದು ಪಕ್ಷದ ಸ್ಥಳಕ್ಕೆ ತೂರುತ್ತಾರೆ. ಆಚೆಯವರು ಅದನ್ನು ಈಚೆಗೆ ತೂರುತ್ತಾರೆ. ಹೀಗೆ ತೂರುವಾಗ ಯಾವ ಪಕ್ಷ ಚೆಂಡನ್ನು ತೂರಲು ಅಸಮರ್ಥವಾಗುವುದೋ ಆ ಪಕ್ಷ ಸೋಲುತ್ತದೆ. ಸೋತ ಪಕ್ಷದ ಮೇಲೆ ಹಂಡಿಯಾಗುತ್ತದೆ. ತೂರಿದ ಚೆಂಡು ಗೆರೆಯ ಒಳಗೇ ಉಳಿದುಕೊಂಡರೂ ತುಳಿದ ಪಕ್ಷ ಸೋತು ಅದರ ಮೇಲೆ ಹಂಡಿಯಾಗುತ್ತದೆ.
ತುಳಿದಾಟಗಳು: ರಾಜಾ ಮಂತ್ರಿ ಕಳ್ಳ
ನಾಲ್ಕು ಕಾಗದದ ಚೂರುಗಳ ಮೇಲೆ ಒಂದರಲ್ಲಿ “ರಾಜ” ಇನ್ನೊಂದರಲ್ಲಿ ಮಂತ್ರಿ, ಮೂರನೆಯ ಮತ್ತು ನಾಲ್ಕನೆಯದರ ಮೇಲೆ ಕಳ್ಳ ಹಾಗೂ ಸೇವಕ ಎಂದು ಬರೆದು ಅದನ್ನು ಮಡಿಚಿಡಬೇಕು. ಆಟಗಾರರು ನಾಲ್ಕು ಜನ ಮುಂದೆ ಬಂದು ಪ್ರತಿಯೊಬ್ಬರೂ ಒಂದೊಂದು ಚೀಟಿಯನ್ನು ಎತ್ತಿಕೊಳ್ಳಬೇಕು. ಅದರಲ್ಲಿ ಬರೆದ ಹೆಸರನ್ನು ಓದಿಕೊಳ್ಳಬೇಕು.
“ರಾಜ” ಎಂದು ಬರೆದ ಚೀಟಿ ಬಂದವನು “ಮಂತ್ರಿ ಕಳ್ಳಂಗ್ ಹೊಡೆ” ಅನ್ನುತ್ತಾನೆ. ಆಗ ಮಂತ್ರಿಗೆ ಕಳ್ಳ ಯಾರು ಎಂದು ಗೊತ್ತಿರುವುದಿಲ್ಲ. ಆದರೂ ಸಂಶಯದ ಮೇಲೆ ಒಬ್ಬನನ್ನು ತುಳಿಯುತ್ತಾನೆ ಇಲ್ಲವೆ ಹೊಡೆಯುತ್ತಾನೆ. ಅವನು ಕಳ್ಳನಾಗಿದ್ದರೆ ಸುಮ್ಮನೆ ನಿಲ್ಲುತ್ತಾನೆ. ಆದರೆ ಆತನು ಸೇವಕನಾಗಿದ್ದರೆ ಸೇವಕನೇ ಹೋಗಿ ಕಳ್ಳನನ್ನು ಹೊಡೆಯುತ್ತಾನೆ. ಆಗ ಯಾರು ಯಾರಿಗೆ ಯಾವ ಯಾವ ಹೆಸರುಗಳು ಬಂದಿವೆ ಎಂಬುದು ತಿಳಿಯುತ್ತದೆ.
 
ತುಳಿದಾಟಗಳು:ಗೋದಿ ಬೀಸುತೊಮ್ಮೆ
ವರ್ತುಳಾಕಾರವಾಗಿ ಹಲವರು ಕುಳಿತು, ಒಬ್ಬರು ನೀಡಿದ ಕಾಲಿನ ಮೇಲೆ ಇನ್ನೊಮ್ಬ್ಬರು ತಮ್ಮ ಕಾಲುಗಳನ್ನು ಇಡುತ್ತಾರೆ. ಹೀಗೆ ಎಲ್ಲರೂ ಕಾಲುಗಳನ್ನು ಇಟ್ಟಾದ ಮೇಲೆ, ಪ್ರತಿಯೊಬ್ಬರೂ ತಮ್ಮ ಒಂದೊಂದೇ ಮುಷ್ಟಿಯನ್ನು ಹೆಬ್ಬೆರಳು ನೆಟ್ಟಗೆ ಮಾಡಿಟ್ಟುಕೊಂಡು, ಅದನ್ನು ಇನ್ನೊಂದು ಕೈ ಮುಷ್ಟಿಯಿಂದ ಹಿಡಿಯುತ್ತ ಒಂದರ ಮೇಲೊಂದರಂತೆ ಕಾಲುಗಳ ಮೇಲೆ ಇಡುವರು. ಪ್ರತಿ ಕೆಳಗಿನ ಮುಷ್ಟಿಯ ಹೆಬ್ಬೆರಳು ಮೇಲಿನ ಮುಷ್ಟಿಯ ಒಳಗೆ ಜೋಡಿಸಿದಂತೆ ಇರುತ್ತದೆ. ಇವರಲ್ಲಿ ಒಬ್ಬಳು ಮುಷ್ಟಿಯನ್ನು ಮಾತ್ರ ಆ ಮುಷ್ಟಿಗಳ ಸಾಲಿನಲ್ಲಿ ಇಟ್ಟು, ಇನ್ನೊಂದು ಮುಷ್ಟಿಯನ್ನು ಎಲ್ಲರ ಮುಷ್ಟಿಗಳ ಮೇಲೆ ಹಿಡಿದು ಅರೆಯುವ ಕಲ್ಲಿನಲ್ಲಿ ಅರೆದಂತೆ ಮುಷ್ಟಿಗಳ ಸಾಲನ್ನು ತುಸು ಆಚೆ – ಈಚೆ ಅಲುಗಿಸುವಳು. ಅಲುಗಿಸುತ್ತಾ,
“ಗೋದಿ ಬೀಸುತೊಮ್ಮೆ
ರಾಗಿ ಬೀಸುತೊಮ್ಮೆ
ಕಾವೇರಮ್ಮ ಬಂತು
ಒಂದ್ ಕುಯ್ ಬಿ~ಡ” ಎನ್ನುವಳು.
“ಒಂದ್ ಕಯ್ ಬೀಡು” ಎಂದಕೂಡಲೇ ಮೇಲಿನ ಕಯ್ಯುವರು ಅದನ್ನು ಹಿಂದಕ್ಕೆ ಒಯ್ದು ಇಟ್ಟುಕೊಳ್ಳುವರು. ಇದೇ ರೀತಿ ಎಲ್ಲರ ಕೈಗಳೂ ಹಿಂದೆ ಹೋಗುವವರೆಗೂ ಮೇಲಿನಂತೆಯೇ ಹಾಡುತ್ತ ಕೈ ಅರೆಯುವರು. ಎಲ್ಲರೂ ಕೈ ಹಿಂದಕ್ಕೆ ಒಯ್ದಿಟ್ಟುಕೊಂಡ ಮೇಲೆ ಎಲ್ಲರೂ ತಮ್ಮ ತಮ್ಮ ಕಾಲುಗಳನ್ನು ಎತ್ತಿಕೊಂಡು ಒಬ್ಬರಿಗೊಬ್ಬರು ತುಳಿದುಕೊಳ್ಳುವರು. 
ತುಳಿದಾಟಗಳು:ಅಪ್ಪಡ ದಪ್ಪಡ
ಆಟಗಾರರಲ್ಲಿ ಹಿರಿಯಳಾದ ಆಟದ ಅಜ್ಜಿ ತನ್ನ ಕಾಲನ್ನು ತುಸು ಮುಂದಕ್ಕೆ ಚಾಚಿ (ಪಾದ ಉರಿ) ಕುಳಿತುಕೊಳ್ಳಬೇಕು. ಉಳಿದವರು ಒಬ್ಬರ ನಂತರ ಇನ್ನೊಬ್ಬರು ಪಾದಗಳ ಮೇಲೆ ಪಾದ ಇಡುತ್ತಾ ಹೋಗುವರು. ಹೆಚ್ಚು ಜನ ಆಟಗಾರರಿದ್ದರೆ ಬುಡದ ಕಾಲಿಗೆ ಹೆಚ್ಚು ಭಾರ ಬೀಳುವುದರಿಂದಲೂ, ಕುಳಿತಲ್ಲಿಂದಲೇ ಕಾಲನ್ನು ಬಹಳ ಮೇಲೆ ಎತ್ತರಿಸಬೆಕಾಗುವುದರಿಂದಲೂ ಕೆಲವೆ ಜನರಿದ್ದರೆ ಒಳಿತು. ಕಾಲುಗಳನ್ನಿಟ್ಟಾದ ಮೇಲೆ ಎಲ್ಲರೂ ತಮ್ಮ ಕೈ ಹಸ್ತಗಳನ್ನು ಬೆನ್ನು ಮೇಲೆ ಮಾಡಿ ಒಂದರ ಮೇಲೊಂದರಂತೆ ಇಡುವರು.
ಎಲ್ಲರ ನಂತರ ಅಜ್ಜಿಯೂ ತನ್ನ ಎಡಗೈ ಹಸ್ತವನ್ನು ಬೆನ್ನ ಮೇಲೆ ಮಾಡಿ, ಇಟ್ಟು ಬಲಗೈಯಿಂದ ತಟ್ಟುತ್ತಾ “ಅಪ್ಪಡ – ದಪ್ಪಡ – ತಾಂಬಳ – ಜಾಯ್ ಕಾಯ್ – ತಾಂಬಳ=ಬಿನ್ ಗೋಡ್ – ಬಟ್ಟಕ್ಕೋ – ತಟ್ಟಿಕಟ್ಟು – ಬಟ್ಟಕ್ಕ್ – ಸುಜ್ಯೋ – ದಬ್ಬಣ್ವೊ?” ಬೆಂಗೈ ಚರ್ಮ ಚಿವುಟಿ ಹಿಡಿದು ಕೇಳುವಳು. ಯಾರ “ಬೆಂಗೈ ಮೇಲೆ ಬಡಿಯಲಾಗುತ್ತಿತ್ತೋ ಅವರು “ಸೂಜಿ” ಎಂದಾಗಲೀ “ದಬ್ಬಣ” ಎಂದಾಗಲಿ ಹೇಳುವರು. “ಸೂಜಿ” ಎಂದರೆ ಸಾವಕಾಶ ಚಿವುಟಿ ಬೆಂಗೈ ಚರ್ಮವನ್ನು ಎತ್ತಿ ಕೈ ಆ ಕಡೆಗೆ ಇಡುವಳು. ದಬ್ಬಣ” ಎಂದು ಹೇಳಿದರೆ ಗಟ್ಟಿಯಾಗಿ ಚಿವುಟಿ ಈ ಕಡೆಗೆ ಇಡುವಳು. ಹೀಗೆಯೇ ಪ್ರತಿಯೊಬ್ಬರ ಬೆಂಗೈ ಮೇಲೆ ಅಪ್ಪಡ ದಪ್ಪಡ ಹೇಳುತ್ತಾ ಬಡಿದು “ಸೂಜ್ಯೊ” “ದಬ್ಬಣ್ವೊ” ಕೇಳಿ ಕೈ ಎತ್ತಿ ಇಡುವಳು. ಎತ್ತಿದ ಕೈಗಳನ್ನು ಆಯಾಯ ಆಟಗಾರರು ತಮ್ಮ ಬೆನ್ನ ಹಿಂದೆ ಅಡಗಿಸಿಕೊಳ್ಳುವರು. ಕೈಗಳನ್ನೆಲ್ಲ ಎತ್ತಿದ ಮೇಲೆ ಕಾಲುಗಳನ್ನು ಮೇಲಿನ ವಿಧಾನದಂತೆಯೇ ಹೇಳಿ ಕಾಲುಗಳನ್ನು ಎತ್ತಿ ಇಡುವಳು. ಎತ್ತಿದ ಕಾಲುಗಳನ್ನು ಪ್ರತಿಯೊಬ್ಬರೂ ಸರಿಯಾಗಿ (ನೀಳವಾಗಿ) ನೀಡುವರು. ಅಜ್ಜಿಯೂ ಕೂಡ ಮೇಲಿನ ವಿಧಾನದಂತೆಯೇ ಕೈ ಅಡಗಿಸಬೇಕು, ಕಾಲು ನೀಡಬೇಕು. ಎಲ್ಲರೂ ಕಾಲೂ ನೀಡಿದ ಮೇಲೆ ಒಬ್ಬರಿಗೊಬ್ಬರು ಕುಳಿತಲ್ಲಿಯೇ ತುಳಿದುಕೊಳ್ಳುವರು. ಆಶಕ್ತರು ನೋವು ತಡೆಯಲಾರದೆ ಎದ್ದು ಹೋದರೆ ಸಶಕ್ತರು ಬಹು ಹೊತ್ತು ಸೆಣಸುವರು. 

